
遣人要濂曰田如歸我講讀官可得也濂曰以萬人之命

易一官吾弗爲也至其地遍召耆民指陳故迹卒以所占

田盡歸于民援例起科畝率三升同事者懼有所忤濂曰

我户部也有害吾獨當諸公何憂旣命下皆從所擬

辛丑〈成化十七年〉

春會試天下舉人命太常卿兼學士徐溥少詹事王獻爲

考試官取趙寬等三百人廷試賜黃華黃珣張天瑞等進

士及第出身有差○西域撒馬兒罕進二獅子至嘉峪關

奏乞大臣迎接職方郎中陸容言獅子固奇獸然在郊廟

不可以爲犧牲在乘輿不可以備驂服蓋無用之物不宜

受禮部尙書周洪謨亦言不當遣官迎接　上乃遣內臣

迎之○威寧伯王越率師出寧夏擒達賊十人斬首百餘

級加越太子太傅增歲祿四百石○鎮守湖廣都督僉事

王信上言湖廣蠻夷雖曰心腹之蠧實無能爲但我軍姦

黠之徒利其竊發可以邀功爲今之計但選精銳常加隄

防勿蹈前非其患自息湖湘田地高低不齊南畝之農無

所蓄積歛穫未竟餱糧已空機杼纔停布縷何在求免饑

寒不可得矣乞選公正仁恕令大加存恤三司方面所以

折衝禦侮承宣激揚者也當公以格物廉以律已端本澄

源在朝廷而已　上下其章飭勵衆職焉

--

　〈信本寬河衛千户以功累遷至都督廉公有威雖蠻夷亦信服之永順保靜二夷世相仇信曉以處福牽亦解〉

　〈不爲亂靖捐父武岡蠻久不靖守臣議勦之信廵邊面諭竟不煩兵而下召諸苗犒以牛酒且請其逆順故皆〉

　〈稽願曰累歲若麾使徵索故作亂今將軍待我如此我方願爲屬役尙敢反耶因請爲信典肩輿以示敬信爲〉

　〈人沉毅𥳑重被服儒素敝袍糲餐閒居輒玩經史出入省騶從人莫敢犯歷鎮大飛不營私產金玉奇玩一無〉

　〈所好嘗曰儉足以久死之後不以侈累子孫者我所遺也總兵權者皆爲子孫奏官信絕不爲只令讀書自九〉

　〈劉大夏嘗云子在本兵日每用一將官思得王君實若人那討得來〉

工部左侍郎食一品俸蒯祥卒

　〈祥蘇州人木工也能主大營繕永樂中營建北京宫殿正統中重作三殿及文武諸司天順末作　裕陵自工〉

　〈部營繕所丞累陞至今官復累加祿至從一品贈及祖父母廕其二子一爲錦衣千户一爲國子監生卒年八〉

　〈十四木工祿壽至此亦奇矣〉

禮部以二月初十日南京及江北四府山東河南等府州

縣俱同日地震有聲奏言考之傳記地動千里有大災又

云春動者歲凶二月動者水災今所動不止千里又況鳳

陽南京皆　祖宗根本之地宗廟社稷所在關繫尤重乞

行各處守臣理𡨚抑恤孤寡以消變異廣蓄儲省費用以

備歲凶濬河渠築河堤以防水患從之○禁緣邊軍民出

境伐木捕獸時何喬奏邊人每潜出猝遇虜寇拘執其人

冀得免死遂用爲嚮道侵犯邊境乞嚴立禁防凡守把關

隘之人知情故縱俱謫發烟瘴地方充軍有能捕獲者給

賞犯人財產庶奸頑知警邊防戒嚴奏上從之○命太監

